
 

 

 

UKA 2016/113 

22. september 2016 

Aqqaluaq B. Egede 

 

Uunga siunnersuut: KNI A/S pillugu Inatsisartut peqqussutaata 

allanngortinneqarneranik Inatsisartut inatsisaat Nr. xx, xx 2016-imeersoq. 

(Ingerlatseqatigiiffissuup KNI-ip suliassaasa killilerneqarnerat) 

 

Aallaqqaasiullugu erseqqissassavara Inuit Ataqatigiit-nniit siunnersuut una 

ilalersorsinnaannginnatsigu. Nunatsinni inuit sulisartorpassuit tugaannut, aamma illoqarfiit 

nunaqarfiillu avinngarusimanerusut atugaannut kiffartuunneqarnerannullu 

siussaataanavianngitsoq isumaqaratta. Naak immaqa ilaatigut uuliap akiata apparnissaa 

soqutiginarsinnaagaluartoq, takuneqarsinnaareerporli allatigut aamma akit qaffannissaat 

avaqqukkuminaassasoq. 

Illoqarfiit nunaqarfiillu pilersuinikkut kiffartuunneqarnerat, aamma kiffartuussinikkut 

niuernikkullu pilersorneqarnerat nammaqatigiinnermut naapertuunnerpaamik 

atugassaqartitaanissaat inuit atugarissaarnerunissaanut ilapittuutissaapput. Pissutsit 

ajorinngisavut innarlernaveersaagassaapput, ingerlatseqatigiiffiit avissaartinnissaasa pissutsit 

avitseqatigiinnertut assersuunneqarsinnaasut innarlertariaqanngilaat. 

Inuit Ataqatigiit tunngavigaarput nunatsinni inuit aamma avinngarusimasuni inoqarfinni 

sapinngisamik siuarsagaallutik ineriartornissaminnut periarfissinneqassasut. 

Ingerlatseqatigiiffiit avissaartinniarneqartut tamarmik nunaqarfinni avinngarusimasunilu 

isumaqartorujussuusut nalunanngilaq. Taamaattorli aningaasat iluanaarutit aappaanaannut 

iluaqutaalissappata aappaanut isasoortitsiartuinnalernissamut aqqutissiissasoq. 

Taamatut takisuuliortariaqanngilaq siunnersuut itigartissallugu, inuiaqatigiit 

amerlanerussuteqartut aamma Inuit Ataqatigiit tunngaviusumik eqqarsartaasiannut 

siunnersuut tulluartuunngimmat. Tamatta ataatsimut iluanaarutinik avitseqatigiittanngikkutta 

taava naggataatigut sumut killissagatta. Neriuppugut siunnersuut itigartinneqassasoq. 


